
თბილისი. ვ. ი. ლენინის სახელობის “დინამოს” სტადიონი. 17 ივლისი. 

“დინამო” (თბილისი) – “სპარტაკი” (მოსკოვი) 3:1 (2:1). 

“დინამო”: იმნაძე, ანდღულაძე, ჩივაძე, ხიზანიშვილი, მუჯირი, დარასელია, სვანაძე, 

სულაქველიძე, ჟვანია (გუცაევი), ცავა (თავაძე), შენგელია. 

“სპარტაკი”: დასაევი, სოჩნოვი (ბუკიევსკი), მოროზოვი, შჩერბაკი, რომანცევი, შავლო, 

პოზდნიაკოვი (კალაშნიკოვი), გესი, გავრილოვი, ჩერენკოვი, როდიონოვი. 

მსაჯი: მ. სტუპარი (ივანო–ფრანკოვსკი). 

მაყურებლები – 35.150. 

…მიმდინარეობდა შეხვედრის მე–3 წუთი. მინდვრის სიღრმიდან სპარტაკელთა კარისკენ დაიძრა 

სულაქველიძე, შეიჭრა საჯარიმო მოედანზე და სწრაფად შეაფასა მდგომარეობა: მას თვითვე შეეძლო 

დაერტყა, მაგრამ კარის წინ, უშუალოდ დასაევის სიახლოვეს, კარგ პოზიციაში გადიოდა შენგელია. 

სულაქველიძემ გადაცემა ამჯობინა, შენგელიამ მიუსწრო ბურთს და ახლო მანძილიდან გაგზავნა იგი 

ბადეში – 1:0. 

ასე დაიწყო ძველ მეტოქეთა ეს მატჩი, რომელსაც განსაკუთრებული ინტერესით მოველოდით. მას 

ძალზე დიდი მნიშვნელობა ჰქონდა არა მარტო სატურნირო კონიუნქტურის მნიშვნელობით, არამედ 

სხვა თვალსაზრისითაც: იმ პერიოდში, როცა მსოფლიო ჩემპიონატი მიმდინარეობდა, თბილისის 

“დინამოს” აკლდა რამდენიმე წამყვანი მოთამაშე. მართალია, გუნდი უქმად არ იყო და ინტენსიურად 

ემზადებოდა, მაგრამ გულშემატკივრებს ისიც ადარდებდა თუ როგორ წარიმართებოდა გუნდის 

საქმეები შემდგომში, მით უმეტეს, რომ მსოფლიო ჩემპიონატის შემდეგ თბილისელებს ზედიზედ უნდა 

ეთამაშათ 3 უძნელესი მატჩი მოსკოვის “დინამოსთან”, მოსკოვის “სპარტაკთან” და ერევნის 

“არარატთან”. ამ მატჩების სერიიდან თბილისელთა ახლანდელი მზადყოფნის დონე ძირითადად 

სწორედ “სპარტაკთან” მატჩს უნდა გამოერკვია. 

მოგეხსენებათ “სპარტაკი” – “სპარტაკია”! იგი მუდამ დიდი მობილიზებით, სრული 

შესაძლებლობით თამაშობს შინ და სტუმრადაც ძალებს არ ზოგავს არასდროს, ამიტომ სპარტაკელთაგან 

მოსალოდნელი იყო უშეღავათო ბრძოლა, მთელ თავიანთ შესაძლებლობათა მაქსიმალური გამოვლენა. 

სტუმრებმა მართლაც სცადეს ყველაფერი გაეკეთებინათ თბილისის “დინამოსთან” მატჩში, მაგრამ 

ეს “ყველაფერი” ვერ გააკეთეს და ორივე ტაიმის მანძილზე მნიშვნელოვნად ჩამორჩებოდნენ 

დინამოელებს ტექნიკითაც, ფიზიკური მომზადებითაც, საბრძოლო სულისკვეთებითაც და ტაქტიკითაც. 

ახლანდელ “სპარტაკს” ორი ლიდერი ჰყავს: მეკარე დასაევი და ცენტრალური თავდამსხმელი 

გავრილოვი, მაგრამ ამ მატჩში ვერც ერთმა მათგანმა ვერ ითავა ლიდერის როლი. პირიქით, დასაევი 

მთელ რიგ შემთხვევებში უზუსტოდ მოქმედებდა, იგვიანებდა, სათანადოდ ვერ ხელმძღვანელობდა 

დაცვას, ხოლო გავრილოვი, უბრალოდ, პასიური იყო. მთელი მატჩის მსვლელობაში მან რამდენიმეჯერ 

თუ ითამაშა სასარგებლოდ, დანარჩენ შემთხვევებში იგი სისტემატურად აგებდა ბრძოლას 

დინამოელებთან, ვერაფრით ეხმარებოდა პარტნიორებს, აყოვნებდა სწორედ მაშინ, როცა საჭირო იყო 

აქტიური, ენერგიული თამაში. ამ მატჩს სპორტის დამსახურებულ ოსტატ გ. ანთაძესთან ერთად 

ვუყურებდით, ორივენი საგანგებოდ აღვნუსხავდით გავრილოვის სათამაშო აქციებს და გამოვარკვიეთ, 

რომ წუნი მას გაცილებით უფრო მეტი ჰქონდა, ვიდრე მარგი ქმედების კოეფიციენტი. სპარტაკელთა 

მხრივ შედარებით უფრო გამოიჩინეს თავი შავლომ, გესმა და, ნაწილობრივ, როდიონოვმა. 

ამ მატჩში თბილისის “დინამო” დაახლოებით იმ დონეზე გამოიყურებოდა, როგორც იმ პერიოდში, 

როცა მან ევროპის ქვეყნების თასების მფლობელთა თასი მოიპოვა. მეკარე იმნაძეს დიდი დატვირთვა 

არა ჰქონია, მაგრამ ბურთთან კონტაქტისას იგი თავის ძალებში დაჯერებული, საიმედოდ 

გამოიყურებოდა. ჩვენს მცველებს, მცირე გამონაკლისის გარდა, შეცდომა არ მოსვლიათ, სპარტაკელთა 

შემტევი ძალები აღწევდნენ მხოლოდ მასპინძელთა საჯარიმო მოედნამდე, შემდეგ კი მათ გზა 

გადაკეტილი ჰქონდათ. ამას გარდა, ჩივაძე ხშირად პოულობდა შესაძლებლობას გადაებარებინა თავისი 

პოსტი დამზღვევი მოთამაშისთვის და ჩართვოდა იერიშს. სწორედ ერთ–ერთი ასეთი მანევრის შედეგად 

გავიდა სპარტაკელთა კარში მეორე გოლი: 26–ე წუთზე დაინიშნა ჯარიმა, დინამოელთა 

თავდამსხმელები ჩაკეტილნი იყვნენ, ამიტომ წინა ხაზზე გადმოინაცვლა ჩივაძემ, მიიღო 

სულაქველიძის გადაცემა და შორი მანძილიდან ძლიერად დაარტყა. დასაევმა ვერ შეძლო ბურთის აღება 

– 2:0. 

განსაკუთრებული აღნიშვნის ღირსად მიგვაჩნია ჩვენი გუნდის ნახევარმცველთა საუკეთესო 

თამაში. მათ მთლიანად დაიპყრეს მინდვრის შუაგული, სწორედ მათი ენერგიული მოქმედების 



შედეგად წააგო “სპარტაკმა” ბრძოლა ცენტრალურ ზონაში და, მეტიც, ჩვენი ნახევარმცველები შეტევას 

უფრო მეტად ემსახურებოდნენ, ვიდრე დაცვას: მათი აგრესიულობა და ენერგია ამ დღეს იძლეოდა 

საამისო შესაძლებლობას. განსაკუთრებული აღნიშვნის ღირსია სულაქველიძე – შესანიშნავი მებრძოლი 

და მოიერიშე ნახევარმცველი. 

დიდი სამუშაო გასწიეს თავდამსხმელებმა, ძველებური აზარტით და ენერგიით იბრძოლა 

შენგელიამ, ხოლო როცა შესვენების შემდეგ მინდორზე გამოვიდნენ თავაძე და გუცაევი, ორივე ამ 

შეცვლამ გაამართლა, ორივე მაშინვე სრული ძალით ჩაება უშეღავათო ბრძოლაში. 

საპასუხო გოლი “სპარტაკმა” 35–ე წუთზე გაიტანა, როცა შავლო სწრაფად ჩაერთო იერიშში და 

ახლო მანძილიდან დაარტყა კარში, მაგრამ ტაიმის ბოლოს უპირატესობა კვლავ დინამოელებს ჰქონდათ, 

კვლავ შექმნეს სახიფათო მომენტები შენგელიამ, სულაქველიძემ, ჟვანიამ, ცავამ. 

მესამე, ჩვენი აზრით, გადამწყვეტი ბურთი სპარტაკელთა კარში 48–ე წუთზე გაიტანა თავაძემ და 

ეს გოლიც დინამოელთა განუწყვეტელი იერიშების შედეგი იყო. თავაძე სწრაფად ჩაერთო შეტევაში, 

საკუთრივ განახორციელა სწრაფი რეიდი და ანგარიში აიყვანა 3:1–მდე. 

ამის შემდეგ, დაახლოებით 10–15 წუთი, ინიციატივა “სპარტაკს” ჰქონდა. სტუმრებმა ამ პერიოდში 

საკმაოდ ძლიერი კონტრთამაში შექმნეს, შავლოს მიერ დარტყმული საჯარიმო ძელმა მოიგერია, შემდეგ 

გავრილოვს მიეცა რეაბილიტაციის საშუალება: იგი მარტოდმარტო დარჩა კარის წინ, მაგრამ 

დაახლოებით ათიოდე მეტრიდან ააცილა მიზანს ბურთი. 

შემდგომში დინამოელებმა ისევ მოაწესრიგეს თამაში, კვლავ ხელთ აიღეს ინიციატივა და 

ბოლომდე მიიყვანეს ღირსეული, დამსახურებული გამარჯვების საქმე. 

ყოველგვარი მოგება თავისთავად სასიხარულო მოვლენაა, მაგრამ თბილისის “დინამოს” ეს 

გამარჯვება, ჩვენი აზრით, გაცილებით უფრო მეტს ფასობს, ვიდრე ჩვეულებრივი 2 ქულა. ჩვენთვის 

მთავარია ის, რომ გუნდმა შეინარჩუნა საბრძოლო მზადყოფნა, მაღალი კლასი, ეს განსაკუთრებით 

სასიხარულოა ახლა, როცა წინ ჩემპიონატის საპასუხისმგებლო შეხვედრებია და ორიოდე თვეში იწყება 

ევროპული საკლუბო გათამაშების ახალი ციკლი – უეფა–ს თასის ტურნირი. 

 

ბბბბ....    ქქქქოოოორრრრქქქქიიიიაააა....    

    

მმმმაააატტტტჩჩჩჩიიიისსსს    შშშშეეეემმმმდდდდეეეეგგგგ    

მატჩის შემდეგ სპარტაკელთა გასახდელს მივაშურეთ. გვინდოდა მეტოქეთა გუნდის, კერძოდ, იმ 

აღიარებული სპეციალისტების, როგორებიც არიან კონსტანტინე ბესკოვი და ნიკოლოზ სტაროსტინი, 

აზრი გაგვეგო თამაშის შესახებ. კ. ბესკოვთან შეხვედრა ვერ შევძელით, ვინაიდან იგი თბილისში არ 

ჩამოსულა და მთელი ინტერვიუ გუნდის უფროსს ნ. სტაროსტინს “დააწვა”. 

ვეტერანი სპარტაკელი სულაც არ იყო საუბრის ხასიათზე. მისი გუნდის ფეხბურთელები 

საუბრობდნენ ერთმანეთთან, ცხარედ კამათობდნენ თამაშის პერიპეტიებზე, ნნნნ....    სსსსტტტტაააარრრროოოოსსსსტტტტიიიინნნნიიიი კი 

განმარტოვებულიყო კედელთან სავარძელში ღრმად ჩაფლული და ფიქრებს მისცემოდა. მიუხედავად 

ამისა, მაინც გვიპასუხა კითხვებზე. 

– როგორი იყო სპარტაკელთა მორიგი შეხვედრა თბილისელ მაყურებელთან, რას იტყვით ამ 

შთაბეჭდილების შესახებ? 

– ვფიქრობ, არც ერთ ჩვენს ფეხბურთელში ეჭვს არ იწვევს თბილისელთა სტუმართმოყვარეობა, 

აქაური გულშემატკივრები მეტად კვალიფიციურნი არიან საფეხბურთო საკითხებში და არავის ტოლს 

არ დაუდებენ. 

– რას იტყოდით თვით მეტოქეებზე – დინამოელებზე? 

– თბილისელებმა დამსახურებულად გაიმარჯვეს. მათ “სპარტაკზე” მეტი მონდომება და 

მიზანსწრაფულობა გამოავლინეს, ღრმად ვარ დარწმუნებული, რომ თბილისის დინამოელებს ყველა 

პირობა აქვთ წელსაც გაიმეორონ შარშანდელი ტრიუმფი ევროპის საკლუბო ტურნირში. “ნაპოლის” 

შემდეგ რომელი მეტოქე შეხვდება თქვენს გუნდს არ ვიცი, მაგრამ მეორე ტურში რომ თბილისელები 

გავლენ, ამაში დარწმუნებული ვარ. 

– კერძოდ, თბილისელთაგან ვის გამოყოფდით დღევანდელ თამაშში? 

– ამის თქმა მიჭირს, ვინაიდან მთელი ყურადღება მიპყრობილი მქონდა ჩვენი გუნდისაკენ. 

